
23PES-97
Contigo Navarra-Zurekin talde parlamentarioari atxikitako foru parlamentari Miguel Garrido Sola jaunak galdera egin du, idatziz erantzun dakion, Espezializazio Adimentsuaren S4 Estrategiaren eskualde-diagnostikoko jakintzako zerbitzu trinkoen enplegu-adierazleari buruz (1123/PES-0097). Hona Nafarroako Gobernuko Industriako eta Enpresen Trantsizio Ekologiko eta Digitalerako Departamentuko kontseilariak ematen duen informazioa: 
1.- Zuen ustez, adierazle horren emaitza zergatik da hain eskasa konparaziozko analisirako erabili diren eskualdeen aldean? 
Nafarroako enpresa egituran industria da nagusia, eta jakintzako zerbitzu trinkoek ez dute hain garrantzi handia. Hain zuzen, deitura horren pean sartzen diren sektoreak estu lotuta egon ohi dira beste lurralde mota batzuei, batez ere Europako hiri eta hiriburu handiak dauden eskualdeei, horietan kokatzen direlako gobernu nazionalen eskariak, enpresa handi eta multinazionalen egoitza nagusiak eta finantzagune garrantzitsuak. Jakintzako zerbitzu trinkoak barnean hartzen dituzte banku eta aseguruen sektorea, lege aholkularitza, kontsultoretza, ingeniaritza eta informazioaren teknologiak, besteak beste. 
Eremu zabal horren barnean, Nafarroak badu ingeniaritzaren eta zerbitzu espezializatuen sektore indartsua, bereziki industriaren garapenerako laguntzako enpresak biltzen dituena, hala nola mantentze industrialeko eta digitalizazioko zerbitzuetan dihardutenak. Sektore horrek dituen ahalmen espezializatu batzuk ez dira ageri adierazlean, jakintzako zerbitzu guztiak agregatuta daudelako.  
2.- Zuen ustez, jakintzako zerbitzu trinkoek zer eginkizun dute Nafarroako ekonomiaren modernizazioan? 
Jakintzaren ekonomiarantz goaz, non teknologia eta jakintza aurreratuak txertatzea gero eta funtsezkoagoa izanen baita enpresen lehiakortasunerako.  
Ekonomiaren modernizazioa zentzu zabalean ulertuta, modu asko daude enpresa eta erakundeei jakintzako zerbitzu trinkoak emateko, eta horien artean nabarmendu daiteke aholkularitza enpresa pribatuen egitekoa (orain ATANAn elkartuta daude IKT enpresekin batera) eta sektoreko nahiz lurraldeko gainerako kluster eta enpresa-elkarteena, enpresa bazkideen artean jakintza eta teknologia transmititzeko bideak baitira.   
Gobernuak, gainera, berariazko deialdiak egiten ditu instalazioak modernizatzeko (inbertsiorako laguntzak) eta jakintza estrategikoaren beste alderdi batzuk modernizatzeko (lehiakortasunerako laguntzak). Horiei gehitu behar zaizkie teknologiaren transferentziarako politikak (I+G+b laguntzen katalogoa), berrikuntza irekia, talentu ikertzailea ekartzeko laguntza eta abarrekoak. Politika horiei esker Nafarroak maila bat gora egin du Regional Innovation Scoreboard-en, Berritzaile Moderatua mailatik Berritzaile Sendoa mailara. 
Industriari laguntzeko zerbitzu osagarriei dagokien atalean, jakintzako zerbitzu trinkoak funtsezkoak dira digitalizaziorako eta produktibitatea hobetzeko (4.0 teknologiak ezarriz), bai eta industriaren jasangarritasunerako ere, prozesuen trazabilitatea eta datuen kudeaketa beharrezkoak baitira efizientzia, kontsumoak eta ekonomia zirkularraren alderdiak hobetzeko. Nafarroak baditu eraldaketa digitalerako bi bulego eta Berrikuntza Digitaleko Poloa; bertan elkartzen eta eskaintzen dira Nafarroako enpresen hainbat zerbitzu, digitalizazioa eta 4.0 teknologien ezarpena helburu dutenak. 
3.- Departamentuak zer neurri ezarri du eta ezarri nahi ditu Nafarroaren lehiakortasunean determinantea den adierazle horri dagokionez? 
Berrikuntza Digitaleko Poloa, inbertsiorako laguntzak, lehiakortasunerako laguntzak, aliantza digitalen laguntzak, ATANA IKT klusterrarentzako babesa, aholkularitza, adimen artifizialeko konponbideen enpresa-garapena babesteko ekimena ATANArekin eta NAIR centre-rekin, klusterren politika… 
Hori guztia jakinarazten dizut, Nafarroako Parlamentuko Erregelamenduaren 215. artikulua betez. 

